
1. Ընթացիկ իրավիճակը և իրավական ակտի ընդունման անհրաժեշտությունը
«Խաղաղ նպատակներով ատոմային էներգիայի անվտանգ օգտագործման մասին» ՀՀ օրենքի 7-րդ հոդվածը սահմանում է ատոմային էներգիայի օգտագործման բնագավառում Կառավարության իրավասությունները, այդ թվում որոշ նորմատիվ իրավական ակտեր ընդունելու իրավասությունը, այն է՝ «հաստատում է անվտանգության նորմերը և կանոնները»։
Մինչդեռ բնագավառի իրավական կարգավորման հարաբերությունները բազմաթիվ են՝ միջուկային անվտանգություն, ճառագայթային անվտանգություն և պաշտպանություն, ռադիոակտիվ թափոնների կառավարում, միջուկային և ռադիոակտիվ նյութերի ֆիզիկական պաշտպանություն, վթարային պատրաստվածություն ու հակազդում, ատոմային էլեկտրակայանի շահագործման ժամկետի երկարացում և այլ հարաբերություններ, որոնք կարգավորվում են ոչ միայն անվտանգության նորմերով և կանոններով, այլ նաև պահանջներով, կարգերով, պայմաններով, մեթոդներով, որոնց ընդունման համար Կառավարությունը համապատասխան լիազորություն չունի։
Անհրաժեշտություն է առաջացել օրենքով ամրագրել ատոմային էներգիայի օգտագործման բնագավառում Կառավարության ենթաօրենսդրական նորմատիվ իրավական ակտեր ընդունելու լիազորությունը, միաժամանակ ապահովելով նաև Սահմանադրության 6-րդ հոդվածի 2-րդ մասի պահանջը՝ լիազորող նորմերը պետք է համապատասխանեն իրավական որոշակիության սկզբունքին: 
2. Առաջարկվող կարգավորման բնույթը
Օրենքի նախագծով ամրագրվել է Կառավարության կողմից նորմատիվ որոշումներ ընդունելու լիազորությունը, սահմանելով նաև իրավական որոշակիության սկզբունքը, լիազորող նորմը ձևակերպվել է հստակ, միանգամայն պարզ դարձնելով ակտն ընդունող մարմնի իրավասության շրջանակը։
3. Նախագծերի մշակման գործընթացում ներգրավված ինստիտուտները և անձինք
Օրենքի նախագիծը մշակվել է ՀՀ միջուկային անվտանգության կարգավորման կոմիտեի կողմից։ 
4. Ակնկալվող արդյունքը
Օրենքի նախագծով ատոմային էներգիայի օգտագործման բնագավառում ամրագրվում է կառավարության ենթաօրենսդրական նորմատիվ իրավական ակտեր ընդունելու լիազորությունը, հնարավորինս հստակեցվել է իրավական որոշակիության սկզբունքը, ՀՀ Սահմանադրության 6-րդ և 79-րդ հոդվածներին համապատասխան։
5. Օրենքի ընդունման կապակցությամբ այլ իրավական ակտերի ընդունման անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
Նախագծի ընդունման կապակցությամբ այլ իրավական ակտերում փոփոխություններ/լրացումներ չի նախատեսվում, իսկ լրացուցիչ ֆինանսական միջոցների անհրաժեշտություն ու պետական բյուջեի եկամուտներում և ծախսերում փոփոխությունների անհրաժեշտություն առկա չի։
6. Կապը ռազմավարական փաստաթղթերի հետ
Օրենքի նախագիծը ռազմավարական փաստաթղթերի հետ առնչություն չունի։
